CIVICUS inamwongeza mwandishi wa habari wa Burundi aliyefungwa kwenye kampeni ya
Stand As My Witness

JOHANNESBURG — Muungano wa asasi za kiraia duniani CIVICUS ulitangaza Alhamisi tarehe 8
Februari 2024 kwamba umemuongeza mwandishi wa habari wa Burundi aliyefungwa jela Floriane
Irangabiye kwenye kampeni yake ya Stand As My Witness, ambayo inapigania kuachiliwa mara
moja kwa waandishi wa habari waliofungwa kimakosa, wanaharakati, wapinzani na watetezi wa haki
za binadamu duniani kote.

Irangabiye anaungana na watu wengine 19 waliofungwa jela walioshirikishwa katika kampeni hiyo,
akiwemo mshindi wa Tuzo ya Amani ya Nobel mwanaharakati wa haki za wanawake nchini Iran,
Narges Mohammadi, mwanaharakati anayeongoza Hongkong Chow Hang-Tung na mtetezi maarufu
wa haki za binadamu za Kashmiri, Khurram Parvez. Kufikia sasa, watu 25 waliotetewa katika
kampeni hii kutoka Nicaragua hadi Algeria hadi Ufilipino wameachiliwa kutokana na juhudi za
pamoja za wanaharakati kote ulimwenguni.

CIVICUS ilizindua Stand As My Witness katika mwaka wa 2020 ili kuenzi urithi wa aliyekuwa
mfungwa wa kisiasa wa Afrika Kusini, Nelson Mandela.

“Uamuzi wetu wa kumwongeza Florian Irangabiye kwenye Stand As My Witness unasisitiza hali ya
kuhuzunisha na isiyo haki ya kufungwa kwake,” alisema Asma Darwish, Afisa wa Kampeni za
CIVICUS anayesimamia Stand As My Witness. “Tunatumai kwamba kuimulika zaidi kesi yake
kutaharakisha kuachiliwa kwake ili awe huru kuwa na familia yake na kuendelea na maisha yake.”

SOS Torture Burundi, shirika la haki za binadamu la Burundi lililo na makao yake huko Brussels,
linaungana na CIVICUS katika kutoa wito kwa serikali ya Burundi kumwachilia huru Irangabiye bila
masharti yoyote.

“Kifungo cha Floriane Irangabiye hakiwafaidi Warundi wala taifa la Burundi, ambapo lazima serikali
ihakikishe kuwepo kwa uhuru wa vyombo vya habari,” alisema Gervais Nibigira, Mkurugenzi
Mtendaji wa SOS Torture Burundi. “Tunatoa wito kwa serikali ya Burundi ichukue hatua inayofaa na
imwachilie Floriane.”

Katika mwaka wa 2019, Irangabiye na wenzake walianzisha "IGICANIRO," kituo cha redio cha
mtandaoni chenye makao yake nchini Rwanda kilichoikosoa serikali ya Burundi. Tarehe 30 Agosti
2022, maafisa wa ujasusi wa Burundi walimkamata Irangabiye alipokuwa nchini Burundi kwa
mazishi ya jamaa. Serikali ilimshtaki kwa madai ya uongo kwamba anahatarisha uadilifu wa taifa.

Wakati wa kusikilizwa kwa kesi yake, mwendesha mashtaka hakuwasilisha ushahidi wa kuaminika,
na baadaye mahakama ilikiri kwamba kuhojiwa kwake kwa awali kulikiuka taratibu zinazofaa
kufuatwa. Hata hivyo, mahakama ilimpata kuwa na hatia tarehe 2 Januari 2023 na kumhukumu
kifungo cha miaka kumi, kilichothibitishwa katika rufaa ya kwanza. Kwa sasa, Irangabiye
amefungiwa kwenye seli katika Gereza la Bubanza, ambapo afya yake, ambayo tayari ilikuwa
imeathiriwa na ugonjwa wa muda mrefu, imezorota zaidi.

Tarehe 11 Januari 2024, Irangabiye alifikishwa katika Chumba cha Rufaa cha Mahakama ya Upeo,
ambapo mawakili wake walibainisha dosari katika kesi yake. Kwa sasa rufaa hii inapitiwa kwa
makini.

“Serikali ya Burundi inafaa kuuonyesha ulimwengu kwamba inaheshimu kanuni za haki kwa
kumwachilia huru Floriane Irangabiye,” alisema Paul Mulindwa, Kiongozi wa Utetezi wa Afrika katika
CIVICUS. “Tunatarajia kwamba ama Mahakama ya Upeo itaamuru kuachiliwa kwake Floriane au
Rais wa Burundi atamsamehe ili wote tusherehekee uhuru wake pamoja.”

Kwa mahojiano, wasiliana na: media@civicus.org au
communications@sostortureburundi.org

CIVICUS ni muungano wa kimataifa wa mashirika ya kiraia na wanaharakati waliojitolea kuimarisha
shughuli za ushinikizaji za raia na asasi za kiraia kote ulimwenguni. Ukiwa umeanzishwa mwaka wa
1993, CIVICUS umekuwa na makao yake makuu mjini Johannesburg, Afrika Kusini, tangu mwaka
wa 2002, ukiwa na vituo zaidi kote ulimwenguni. CIVICUS ni muungano wa wanachama ulio na zaidi
ya wanachama 15,000 katika zaidi ya nchi 175.

SOS Torture Burundi ni shirika linalojitolea kupambana dhidi ya mateso na ukiukaji mwingine wa
haki za binadamu, vita dhidi ya upuuzaji wa sheria, na ukuzaji wa utawala wa sheria nchini Burundi
tangu mwaka wa 2015.



mailto:media@civicus.org
mailto:communications@sostortureburundi.org
https://nam12.safelinks.protection.outlook.com/?url=https%3A%2F%2Fwww.civicus.org%2F&data=05%7C02%7Ckgalalelo.gaebee%40civicus.org%7C13c3716286274dec960408dc28a2a77a%7C81fe2b84ab9343029a3fd1d3ca984dab%7C0%7C0%7C638429926301783860%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C0%7C%7C%7C&sdata=sGFHIGl23jnYQnA8EuvfyGecfnBFsGjuKNAMK%2FO2RT0%3D&reserved=0
https://nam12.safelinks.protection.outlook.com/?url=https%3A%2F%2Fsostortureburundi.org%2Fen%2Fsos-torture-burundi-2%2F&data=05%7C02%7Ckgalalelo.gaebee%40civicus.org%7C13c3716286274dec960408dc28a2a77a%7C81fe2b84ab9343029a3fd1d3ca984dab%7C0%7C0%7C638429926301788446%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C0%7C%7C%7C&sdata=o5a1pNcHxPCMK0eUYaiG%2B6%2FXcuZFszRUg%2Bcfi2Waog0%3D&reserved=0

